
Hvala Allahu, Koji čini da se noć i dan smjenjuju, to je pouka za onoga koji hoće da 

razmisli i želi da bude blagodaran. Svjedočim da nema boga osim Allaha, Jedinog, 

Koji nema sudruga, uzvišen neka je i visoko iznad onoga što o Njemu govore 

nevjernici, i svjedočim da je naš vjerovjesnik i prvak Muhammed, sallallahu alejhi ve 

sellem, Njegov rob i poslanik, kojeg je poslao pred Sudnji dan, kao donosioca 

radosnih vijesti i kao poslanika koji opominje, da, po Njegovom naređenju, poziva k 

Allahu, i kao svjetiljku koja sija. Neka su Allahova milost, blagoslov i spas na njega, 

njegovu porodicu, ashabe i sve one koji ih slijede u dobročinstvu. 

Braćo u vjeri, bogobojaznost i strahopoštovanje prema Allahu donose smiraj 

dušama, okrepljuju srca, ispunjavaju nutrinu spokojem i daruju duhovni mir. Onaj 

ko ih istinski ostvari, uzdiže se stepenicama časti na visoke stepene. Uzvišeni Allah 

kaže: Reci: “Uživanje na ovome svijetu je kratko, a onaj svijet je bolji za one koji se 

grijeha klone.” (En-Nisa, 77) 

Ummete islama, u smjenjivanju dana i noći, prolasku mjeseci i godina nalaze se pouka 

i opomena, a za razborite ljude utjeha i radosna vijest. Brzina kojom vrijeme prolazi 

navodi razumnog čovjeka da zastane, osvrne se na svoju prošlost, razmisli o svojoj 

sadašnjosti i onome što ga čeka u budućnosti. U tome je opomena svakome ko je bio 

nemaran da se na vrijeme pripremi, a utjeha svakome koga su zadesile brige, da će 

vrijeme teškoće jednom proći. Zato neka se onaj koji je bio nemaran ne zavarava 

prolaznim dunjalukom, i neka ne očajava onaj koga su pogodile briga, tjeskoba i 

nevolja. 

Uzvišeni Allah kaže: “On čini da se noć i dan smjenjuju, to je pouka za onoga koji 

hoće da razmisli i želi da bude blagodaran.” (El-Furkan, 62) 



 

To jest, jedno dolazi nakon drugoga, neumorno se smjenjuju, jedno odlazi, a drugo 

dolazi.  

Riječi Uzvišenog: “to je pouka za onoga koji hoće da razmisli i želi da bude 

blagodaran” znače da je Allah učinio da se noć i dan smjenjuju kako bi onaj koji 

razmišlja u tome prepoznao dokaz jednoće Stvoritelja, spoznao Njegovu neizmjernu 

moć, i da niko osim Njega ne zaslužuje da bude obožavan. Također, kako bi zahvalni 

zahvaljivali na velikim blagodatima i nebrojenim darovima koji se nalaze u smjeni 

noći i dana. 

Allah je učinio da se noć i dan smjenjuju i zato da Njegovi robovi u vremenu koje 

dolazi nadoknade ono dobro, ibadet ili korisno djelo koje su propustili u vremenu 

koje je prošlo. Ko propusti neko dobro djelo tokom noći, može ga nadoknaditi danju, 

a ko ga propusti danju, može ga nadoknaditi noću. 

Ebu Musa el-Eš’ari, radijallahu anhu, prenosi da je Vjerovjesnik, sallallahu alejhi ve 

sellem, rekao: “Allah, Uzvišeni i Silni, noću pruža Svoju ruku kako bi se pokajao onaj 

koji je griješio danju, a danju pruža Svoju ruku kako bi se pokajao onaj koji je griješio 

noću, sve dok sunce ne izađe na zapadu.” 

Abdullah ibn Abbas, radijallahu anhuma, prenosi da je, tumačeći riječi Uzvišenog: 

“On čini da se noć i dan smjenjuju...” (El-Furkan, 62), rekao: “Ko propusti neko 

dobro djelo noću, može ga nadoknaditi danju, a ko ga propusti danju, može ga 

nadoknaditi noću.” 

Doista, u smjeni noći i dana, te u prolasku godina i vremena, nalazi se utjeha za onoga 

čije su se životne prilike pogoršale i čija je situacija postala teška. Ovaj svijet je mjesto 

promjene i prolaznosti. Na njemu ništa nije trajno niti ijedno stanje vječno ostaje. 

Ljudi na njemu neprestano prelaze iz jednog stanja u drugo. Tjeskobu razgoni 

nagovještaj olakšanja, baš kao što svjetlost dana rastjeruje tamu noći. 

Vjerovjesnik, sallallahu alejhi ve sellem, rekao je u svojoj oporuci Abdullahu ibn 

Abbasu, radijallahu anhuma: “Znaj da je u strpljenju na onome što prezireš veliko 



 

dobro, da pobjeda dolazi sa strpljenjem, da olakšanje dolazi s nevoljom i da uz svaku 

teškoću dolazi olakšanje.” 

Ummete islama, ispraćajući proteklu godinu, ispratili smo i jedno od najodabranijih 

vremena za činjenje dobrih djela – blagoslovljeni mjesec hadža. Pred nama je Allahov 

mjesec, muharrem, novo vrijeme ispunjeno dobrom i bereketom. Jedno 

blagoslovljeno vrijeme zamjenjuje drugo, u neprekinutom nizu prilika za 

dobročinstvo i pokornost Allahu. To su nepresušni izvori imana kojima vjernici 

uvijek iznova dolaze i okrilje sigurnosti, blagostanja i smirenosti koje Allah pruža 

Svojim robovima. 

Sve su to obilne Allahove blagodati kojima nas Uzvišeni neprestano obasipa. Zato 

Mu zahvaljujemo zahvalom koju ni riječi ni govor ne mogu u potpunosti iskazati i 

molimo Ga da nam iz Svoga obilja podari još više dobra i blagodati. 

Ti si Taj Koji obilno daruješ Svoje blagodati, 

koje se poput obilne kiše neprestano izlijevaju. 

U ovoj zemlji sabrao si mnogobrojna dobra 

i uzdigao njen ugled i čast. 

Učinio si je odredištem dobra za svakoga ko ga traži, 

zemljom koja poziva ljude na Pravi put. 

Tebi pripada svaka zahvala i svaka pohvala, 

dok god ptice svojim umilnim glasovima veličaju Tvoje blagodati. 

Allahu, obilno nagradi sve one kojima si povjerio služenje dvama časnim haremima, 

brigu o njima i o njihovim posjetiocima. Podari im iskrenost, uputu i uspjeh u svakom 

dobru, sačuvaj ih Svojom zaštitom i obaspi ih Svojom milošću, o Gospodaru 

svjetova. 

Allahu, sačuvaj Dva časna harema, učini ih sigurnim i spokojnim utočištem za sve 

vjernike, te omogući muslimanima iz svih krajeva svijeta da ih u miru i sigurnosti 

posjećuju i obavljaju hadž i umru. 



 

Allahu, popravi stanje muslimana ma gdje bili, ujedini njihova srca, otkloni njihove 

nevolje, izliječi njihove bolesne, smiluj se njihovim umrlima i pomozi ih protiv 

svakoga ko im čini nepravdu. Ti si, zaista, Silni i Svemoćni. 

“Gospodaru naš, primi od nas, jer Ti, uistinu, sve čuješ i sve znaš!” (El-Bekara, 127) 

“…i oprosti nam, jer Ti primaš pokajanje i samilostan si!” (El-Bekara, 128) 

Donosite što više salavata i selama petkom, ali i u ostalim danima, na najboljeg među 

Allahovim stvorenjima i prvaka cijelog čovječanstva. 


